Конференсияи илмӣ бахшида ба таҷлили Рўзи матбуоти тоҷик дар ДДҲБСТ
[bookmark: _GoBack]Имрўз дар  бинои таълимии №2 Донишгоҳи давлатии ҳуқуқ, бизнес ва сиёсати Тоҷикистон бахшида ба Рӯзи матбуоти тоҷик  конференсияи илмӣ баргузор гардид. Дар кори конференсия рӯзноманигорон аз расонаҳои ҷумҳуриявиву маҳаллӣ, раиси иттифоқи журналистони Тоҷикистон дар вилояти Суғд Ҷовиди Аштӣ, сардабири маҷаллаи “Паёми Суғд” Толиби Озарахш,  сармуҳаррири рӯзномаи “Ҳақиқати Суғд” Аминҷон Шарифзода, сармуҳаррири рӯзномаи “Суғд ҳақиқати” Облоқул Мӯсоев, сармуҳаррири рӯзномаи “Согдийская правда” Исҳоқчон Зокиров, устодони донишҷӯёни  Донишгоҳ иштирок намуданд.
Конференсияро бо сухани ифтитоҳӣ ректори донишгоҳ Шероз Мӯминзода оғоз намуда, меҳмононро ба муносибати Рӯзи матбуоти тоҷик табрик намуд. Ў иброз дошт, воқеан, матбуот яке аз воситаҳои асосии таъсиррасон ба афкори умум буда, нақши он дар раванди ҷомеасозӣ хеле муассир ва дар муносибатҳои байналмилалӣ муҳим мебошад. Матбуоти даврӣ ва иттилоот марҳила ба марҳила аҳамияти хосса касб карда, ҳоло яке аз самтҳои ниҳоят афзалиятнок ба ҳисоб мераванд. Дар ин рӯз, ки махсусан ба таърихи матбуоти тоҷик ва саҳми он дар рушди кишвар эҳтиром гузошта мешавад, мо бояд ба саҳми ҳар як рӯзноманигор, муҳаррир ва корманди матбуот, ки дар баланд бардоштани маърифати ҷомеа ва таъмини ҳуқуқи инсон барои гирифтани иттилооти дуруст кӯшиш мекунад, арзи сипос намоем.  
Тибқи барномаи конференсия раиси иттифоқи журналистони Тоҷикистон дар вилояти Суғд Ҷовиди Аштӣ, мудири кафелраи сиёсатшиносӣ, дотсент Ҷумъа Яъқубов, ва сардори шуъбаи таҳлил ва робита бо ҷомеа Сино Ғафурзода маърӯзаҳои пурмӯҳтаво намуданд.
Зимни баромади маърӯзачиён иброз гардид, ки Асосгузори сулҳу ваҳдати миллӣ - Пешвои миллат, Президенти Ҷумҳурии Тоҷикистон муҳтарам Эмомалӣ Раҳмон дар Паёми худ таъкид намуданд, ки пешгирии садди роҳи хабарҳои нодуруст бояд дар матбуоти расмӣ инъикоси худро ёбанд. Имрўз дар ҷаҳон, ки муборизаҳо ва ҷангҳои иттилоотӣ вуҷуд доранд, ба матбуот таваҷҷуҳи ҷиддӣ дода шудааст, зеро  мардум  ҳамеша бо иттилоот, бо расонаҳои ахбори омма сарукор дорад. 
Дар замони муосир шабакаҳои иҷтимоӣ ба муҳити асосии ташаккули афкор табдил ёфтаанд. Тадқиқотҳои психологияи иҷтимоӣ нишон медиҳанд, ки ин раванд боиси афзоиши тафаккури клипӣ (сатҳӣ), коҳиши мутолиаи амиқ ва таҳлили ҷиддӣ, болоравии нақши эҳсосот бар мантиқ мегардад.
Журналистикаи тоҷик имрўз ҳамчун яке аз воситаҳои асосии таъсиррасон ба афкори ҷомеа, дар бедор намудани маърифати мардум саҳми назаррас гузоштааст, иброз шуд аз ҷониби маърӯзачиён.
Дар анҷоми маҳфил байни донишҷўён ва рўзноманигорон –мутахассисони соҳа саволу ҷавоб ва музокироти судманд ҷараён гирифт.
Дар ҷамъбаст иштирокчиёни чорабинӣ бо тӯҳфаҳои рамзии донишгоҳ сарфароз гардонида шуданд.

